
RAQAMLI TO‘LOV 
TIZIMLARINING NAQD PULSIZ 

IQTISODIYOTGA O‘TISHDAGI 
O‘RNI

Jo‘rabekova Xumora Muzaffar qizi
Toshkent davlat iqtisodiyot universiteti

 talabasijurabekovaxumora@gmail.com  
ORCID: 0009-0006-4384-298X

Ilmiy rahbar: 
Saidov Rasul Boltabayevich

Toshkent davlat iqtisodiyot universiteti
i.f.n., dotsent 

e-mail: rasulbek_saidov@gmail.com 
ORCID: 0000-0003-0408-7409

Annotatsiya: Raqamli to‘lov tizimlari zamonaviy iqtisodiy muhitda muhim ahamiyat kasb etmoqda. Naqd pulsiz iqtisodiyotga 
o‘tish jarayonida ushbu tizimlar hisob-kitoblarning tezligi, shaffofligi va xavfsizligini oshiradi. Ushbu maqolada raqamli 
to‘lov infratuzilmasining rivojlanish tendensiyalari, O‘zbekistondagi amaliyotlar, ularning iqtisodiy samaradorligi va naqd 
pul muomalasini kamaytirishdagi o‘rni tahlil qilinadi. Shuningdek, ilg‘or xorijiy tajribalar asosida raqamli to‘lov tizimlarining 
aholi va tadbirkorlik subyektlari uchun qulayligi hamda ularni keng joriy etishning muhim jihatlari yoritiladi.

Kalit soʻzlar: raqamli to‘lov, naqd pulsiz iqtisodiyot, to‘lov tizimi, iqtisodiy xavfsizlik, moliyaviy texnologiyalar, raqamli 
infratuzilma.

Abstract: Digital payment systems play a significant role in the modern economy. In the process of transitioning to a 
cashless economy, these systems enhance the speed, transparency, and security of transactions. This article analyzes 
the development trends of digital payment infrastructure, practices in Uzbekistan, their economic efficiency, and the role in 
reducing cash circulation. Furthermore, it highlights the advantages of digital payments for citizens and businesses based 
on advanced international experience and emphasizes key aspects of their widespread adoption.

Key words: digital payment, cashless economy, payment system, economic security, financial technologies, digital 
infrastructure.

Аннотация: Цифровые платёжные системы играют важную роль в современной экономике. В процессе перехода к 
безналичной экономике эти системы способствуют повышению скорости, прозрачности и безопасности расчётов. 
В статье анализируются тенденции развития цифровой платёжной инфраструктуры, практики в Узбекистане, 
их экономическая эффективность и роль в снижении наличного денежного обращения. Кроме того, на основе 
передового международного опыта рассматриваются преимущества цифровых платежей для населения и 
предпринимателей, а также ключевые аспекты их широкого внедрения.

Ключевые слова: цифровые платежи, безналичная экономика, платёжная система, экономическая безопасность, 
финансовые технологии, цифровая инфраструктура.

K I R I S H
So‘nggi yillarda jahon miqyosida moliyaviy xizmatlar bozori tubdan o‘zgarib, raqamli texnologiyalar 

asosidagi to‘lov tizimlari yangi bosqichga ko‘tarilmoqda. An’anaviy to‘lov vositalarining o‘rnini bosayotgan 
elektron va mobil to‘lov texnologiyalari, shuningdek, fintech yechimlar nafaqat moliyaviy operatsiyalarni 
soddalashtirmoqda, balki iqtisodiyotni naqd pulsiz shaklga o‘tkazish jarayonini ham tezlashtirmoqda. Naqd 
pulsiz iqtisodiyot — bu transaksiyalar asosan raqamli shaklda amalga oshiriladigan iqtisodiy model bo‘lib, unda 
real vaqt rejimida, shaffof va nazorat qilinadigan moliyaviy oqimlar muhim o‘rin tutadi.

Bunday tizimga o‘tishning zaruriyati bir necha omillar bilan bog‘liq: moliyaviy muomalalardagi xavfsizlikni 
oshirish, operatsion xarajatlarni kamaytirish, soya iqtisodiyoti ulushini qisqartirish va aholining moliyaviy 
xizmatlarga bo‘lgan kirish imkoniyatini kengaytirish. Raqamli to‘lov tizimlari bu borada strategik yechim bo‘lib 
xizmat qiladi. Chunki ular orqali davlat byudjeti tushumlari ortadi, banklar o‘rtasidagi integratsiya kuchayadi, 
fuqarolar uchun esa moliyaviy muhit yanada ochiq va tezkor bo‘ladi.

Naqd pulsiz iqtisodiyotga o‘tish jarayoni murakkab bo‘lishiga qaramay, bu yo‘nalishdagi islohotlar 
global iqtisodiy tendensiyalarga moslashish va milliy iqtisodiy xavfsizlikni mustahkamlash imkonini beradi. 
Mazkur maqolada raqamli to‘lov tizimlarining bu jarayondagi o‘rni, ularning texnologik va iqtisodiy afzalliklari, 
amaliyotdagi muammolar hamda ularni bartaraf etish mexanizmlari tahlil qilinadi. Shuningdek, iqtisodiy 
transformatsiya sharoitida ushbu tizimlarni samarali joriy etish uchun zarur bo‘lgan infratuzilmaviy, ijtimoiy va 
axborot-kommunikatsion omillar chuqur o‘rganiladi.

M A V Z U G A  O I D  A D A B I Y O T L A R  S H A R H I
Naqd pulsiz iqtisodiyotga o‘tish zamonaviy moliyaviy tizimlarning transformatsiyasi bilan chambarchas 

bog‘liq bo‘lib, ushbu jarayonda raqamli to‘lov tizimlari yetakchi o‘rin tutadi. Mazkur sohada O‘zbekiston va 
Rossiyada olib borilgan ilmiy tadqiqotlar raqamli to‘lov texnologiyalarining iqtisodiy, ijtimoiy va texnologik 
jihatlarini chuqur tahlil qilish imkonini beradi.

O‘zbekistonlik tadqiqotchilar Dilmurodov Jurabek Ulug‘bek o‘g‘li va Abdullayeva Ismigul Sardor qizi 2025-
yil yanvar oyida chop etilgan maqolasida raqamli to‘lov tizimlarining hozirgi holati, istiqbollari va ularning 
naqd pulsiz iqtisodiyotga o‘tishdagi real ta’sirini tahlil qilgan. Ularning tadqiqotida elektron hamyonlar, NFC 
texnologiyasi, QR-kodli to‘lovlar va blokcheyn asosidagi tranzaksiyalarning afzalliklari va xavfsizlik darajasi 
haqida keng ma’lumot beriladi. Shuningdek, ular Payme, ClickUp, Humo va Uzcard kabi milliy xizmatlar misolida 
raqamli to‘lovlarning aholining turli qatlamlari tomonidan qabul qilinishi va amaliy joriy etilishi holatini yoritgan.

S. Raximov o‘z ilmiy ishlarida raqamli to‘lov tizimlarining fiskal boshqaruvdagi ahamiyatiga e’tibor qaratadi. 
Unga ko‘ra, elektron to‘lovlar orqali soliq tushumlari oshadi, “soya iqtisodiyoti” qisqaradi, budjet intizomi 
mustahkamlanadi. Shuningdek, Raximov operatsion xarajatlarning kamayishi, auditning soddalashuvi va 
transaksiyalarning izchilligi kabi jihatlarni ham amaliy misollar bilan ko‘rsatadi.

R. Xusanov tomonidan olib borilgan tadqiqotlarda raqamli to‘lov xizmatlarining moliyaviy inkluzivlikka 
ta’siri chuqur tahlil qilingan. U ayniqsa chekka hududlardagi aholi uchun raqamli bank xizmatlari imkoniyatlarini 
oshirish, mobil ilovalarning ommalashuvi va kredit olishda to‘lov tarixining shakllanishi kabi jihatlarni muhim 
strategik yo‘nalish sifatida baholaydi. Uning fikricha, raqamli to‘lovlar moliyaviy xizmatlarga ishonchni oshiradi 
va fuqarolarning iqtisodiy faolligini rag‘batlantiradi.

Rossiyalik iqtisodchi M.L. Kaluzhskiy elektron tijorat va raqamli to‘lov tizimlarining uzviy bog‘liqligini chuqur 
tahlil qilgan. Uning ta’kidlashicha, bozor infratuzilmasida raqamli to‘lov vositalarining joriy etilishi sotuvchi 
va xaridor o‘rtasidagi munosabatlarni yangilaydi, iste’mol madaniyatini o‘zgartiradi va logistik zanjirlarning 
optimallashtirilishiga xizmat qiladi. Ayniqsa, Kaluzhskiy marketing va moliyaviy strategiyalar orqali iste’molchilarni 
raqamli to‘lovga yo‘naltirish mexanizmlarini chuqur tahlil qiladi.

Texnologik xavfsizlik jihatlariga e’tibor qaratgan Farux Qodirov esa raqamli to‘lov interfeyslari, foydalanuvchi 
tajribasi va interfeys dizayni asoslari bo‘yicha ilg‘or yechimlarni o‘rganadi. Uning ishlari mobil ilovalar va 
raqamli tizimlar samaradorligini oshirish uchun muhim asos bo‘lib xizmat qiladi. Shuningdek, Qodirov NFC 
texnologiyasi va biometrik autentifikatsiya asosidagi xavfsizlik mexanizmlarini milliy tizimlarga moslashtirish 
bo‘yicha g‘oyalarini ilgari suradi.

Yuqorida keltirilgan ilmiy manbalar asosida xulosa qilish mumkinki, naqd pulsiz iqtisodiyotga o‘tishda raqamli 
to‘lov tizimlari iqtisodiy barqarorlik, moliyaviy shaffoflik va inklyuzivlikni ta’minlovchi strategik infratuzilmadir. 
O‘zbekiston va Rossiyada olib borilayotgan tadqiqotlar bu tizimlarning texnologik jihatlari, iqtisodiy samaradorligi, 
ijtimoiy qamrov va xavfsizlik mexanizmlarini keng qamrovda o‘rganayotganini ko‘rsatadi.

T A D Q I Q O T  M E T O D O L O G I YA S I
Ushbu tadqiqotda raqamli to‘lov tizimlarining naqd pulsiz iqtisodiyotga o‘tishdagi o‘rni amaliy va nazariy 

manbalar asosida o‘rganildi. Ma’lumotlar asosan ikkilamchi manbalar orqali yig‘ildi, ya’ni O‘zbekiston Respublikasi 
Markaziy banki statistik hisobotlari, to‘lov tizimlari operatorlari (Uzcard, Humo, Payme, Click, Apelsin) faoliyati 
bo‘yicha ochiq ma’lumotlar, Jahon banki va boshqa xalqaro moliyaviy institutlar tomonidan chop etilgan tahliliy 
materiallar asos bo‘ldi. Bundan tashqari, Google Scholar, ResearchGate va Elibrary bazalarida chop etilgan 
O‘zbekiston va Rossiyaga oid ilmiy maqolalar tahlil qilindi. Mazkur manbalardan foydalangan holda naqd pulsiz 
to‘lovlar ulushi, mobil ilovalardan foydalanuvchilar soni, elektron to‘lovlar hajmi, naqdsiz iqtisodiyotning YAIMga 
ta’siri kabi ko‘rsatkichlar statistik jihatdan yig‘ildi.

Ma’lumotlar tahlilida statistik uslublar va solishtirma yondashuvlardan foydalanildi. Raqamli to‘lovlar 
hajmining yillar kesimidagi o‘zgarishi grafik shaklida aks ettirildi, u orqali ularning o‘sish dinamikasi aniqlab olindi. 
Shuningdek, O‘zbekiston amaliyoti xorijiy davlatlar tajribasi bilan solishtirilib, o‘xshashlik va farqlar chiqarildi. 
Tanlangan ko‘rsatkichlar asosida trend tahlili, muvofiqlik tahlili va asosiy natijalarni umumlashtirish usullaridan 
foydalanildi. Tahlillar asosida raqamli to‘lov tizimlarining iqtisodiy samaradorlikka, moliyaviy shaffoflikka va 
xizmatlar qamroviga ta’siri xulosa qilindi. Natijalar ilmiy adabiyotlar va mavjud amaliy ma’lumotlar asosida 
tekshirildi hamda muammoli jihatlar bo‘yicha tavsiyalar ishlab chiqildi.

T A H L I L  V A  N A T I J A L A R
Raqamli to‘lov tizimlari global iqtisodiy transformatsiyaning ajralmas elementi sifatida tobora muhim o‘rin 

egallab bormoqda. Naqd pulsiz iqtisodiyotga o‘tish jarayonida ushbu tizimlar orqali moliyaviy operatsiyalarni 
soddalashtirish, shaffoflashtirish, vaqt va xarajat jihatidan optimallashtirish imkoniyati paydo bo‘ladi. O‘zbekiston 
tajribasida bu jarayon o‘ziga xos bosqichlarda rivojlanmoqda. 2020–2024-yillar oralig‘ida elektron to‘lov 
xizmatlari hajmi yildan-yilga o‘sib, 2024-yil yakunida mamlakatda to‘lovlarning 78 foizi raqamli shaklda amalga 
oshirilgan. Uzcard va Humo kabi milliy to‘lov tizimlari, Payme, Click, Apelsin kabi fintech ilovalar aholining 
moliyaviy xizmatlarga kirishini soddalashtirmoqda.

Mobil ilovalardan foydalangan holda amalga oshirilgan tranzaksiyalar hajmi 2022-yilda 21 trillion so‘mni 
tashkil etgan bo‘lsa, 2024-yil oxiriga kelib bu ko‘rsatkich 54 trillion so‘mdan oshdi. Bu o‘sish, birinchi navbatda, 
aholi orasida raqamli savodxonlik darajasining oshgani, fintech xizmatlariga bo‘lgan ishonchning kuchaygani va 
zamonaviy to‘lov texnologiyalarining keng joriy etilishi bilan izohlanadi. Ayniqsa, pandemiyadan keyingi davrda 
kontaktsiz to‘lovlarga talab keskin oshdi, bu esa yangi xizmatlarning joriy qilinishini jadallashtirdi.

Tahlillar shuni ko‘rsatmoqdaki, raqamli to‘lov tizimlari nafaqat yirik shaharlar, balki chekka hududlardagi 
foydalanuvchilar orasida ham ommalashmoqda. Masalan, 2023-yil yakuniga qadar Farg‘ona, Qashqadaryo 
va Andijon viloyatlarida mobil ilovalar orqali amalga oshirilgan to‘lovlar hajmi bir necha baravarga oshdi. 
Bu ko‘rsatkichlar aholining bank tizimi bilan bevosita aloqasi kuchayganini bildiradi. Raqamli xizmatlardan 
foydalanish ko‘proq yoshlar, tadbirkorlar, davlat xodimlari orasida keng tarqalgan bo‘lsa-da, pensiya oluvchilar 
va ijtimoiy toifadagi fuqarolar orasida ham bu xizmatlar qamrovi ortib bormoqda.

Rossiya tajribasi bilan solishtirilganda, O‘zbekistonda raqamli to‘lov tizimlarining rivojlanishi bosqichma-
bosqich kechayotgan bo‘lsa-da, ayrim segmentlarda sezilarli yutuqlar qayd etilgan. Rossiyada 2018–2023-
yillar oralig‘ida NFC texnologiyasi, QR-kodli to‘lovlar, Apple Pay, Samsung Pay va Mir to‘lov tizimi orqali amalga 
oshirilgan tranzaksiyalar hajmi uch baravarga oshgan. Rossiyalik olim M.L. Kaluzhskiy ta’kidlaganidek, raqamli 
to‘lovlar elektron tijorat infratuzilmasining asosiy bo‘g‘ini bo‘lib, sotuvchi va xaridor o‘rtasida vositachiliksiz 
moliyaviy aloqalarni ta’minlaydi.

O‘zbekiston bozorida esa POS terminallar soni 2020-yildan 2024-yilgacha 35 foizga oshgan bo‘lsa-da, 
mobil ilovalar orqali to‘lovlar hajmi 220 foizga ko‘tarilgan. Bu esa bevosita texnologik qulaylik, tezlik va xavfsizlik 
faktorlariga bog‘liq. Ayniqsa, QR-kodli to‘lovlarning joriy etilishi orqali kichik va o‘rta tadbirkorlik subyektlari 
uchun ham tranzaksiya qilish imkoniyati kengaymoqda. Masalan, 2024-yilda O‘zbekistonda 190 mingdan ortiq 
kichik biznes subyekti QR to‘lov xizmatlaridan foydalangan.

Raqamli to‘lov tizimlarining iqtisodiy samaradorligi bo‘yicha tahlillar shuni ko‘rsatadiki, bunday tizimlar 
moliyaviy operatsiyalarni yuritish xarajatlarini 25–35 foizgacha kamaytiradi. Naqd pullarni saqlash, tashish 
va qayta ishlashga ketadigan resurslar sezilarli darajada qisqaradi. Bundan tashqari, tranzaksiya tarixining 
saqlanishi audit va nazorat jarayonlarini soddalashtiradi. Soliq organlari uchun esa onlayn to‘lovlar ochiq va 
real vaqt rejimidagi monitoringni amalga oshirish imkonini beradi.

Tahliliy kuzatuvlar asosida yana bir muhim natijaga kelish mumkin: raqamli to‘lov tizimlari orqali aholi o‘z 
to‘lov intizomini oshirmoqda. Kredit tarixining shakllanishi, avtomatik to‘lovlar tizimi, onlayn billing xizmatlari 
to‘lov tartibining barqarorlashuviga xizmat qilmoqda. Bu esa banklar uchun risklarni kamaytiradi, kreditlash 
imkoniyatlarini kengaytiradi.

Tadqiqot davomida shuningdek muammoli jihatlar ham aniqlangan. Ulardan biri – texnologik infratuzilmaning 
ayrim hududlarda sustligi. Internet tezligi va mobil tarmoq qamrovi kam bo‘lgan hududlarda raqamli to‘lov 
xizmatlaridan foydalanish imkoniyati past darajada qolmoqda. Ikkinchidan, ayrim foydalanuvchilarning 
moliyaviy va raqamli savodxonligi yetarli emasligi sababli xizmatlar to‘liq joriy etilmayapti. Uchinchi muammo – 
kiberxavfsizlikka oid ishonch darajasining pastligi, ya’ni shaxsiy ma’lumotlar bilan bog‘liq xavotirlar.

Shunga qaramay, istiqbol tahlillari shuni ko‘rsatmoqdaki, O‘zbekistonda raqamli to‘lov tizimlarining jadal 
rivojlanish sur’atlari saqlanib qolmoqda. 2025–2030-yillar uchun prognozlar asosida raqamli to‘lovlarning 
umumiy to‘lovlar tarkibidagi ulushi 90 foizga yetishi mumkin. Xususan, banklar va moliyaviy tashkilotlar 
o‘rtasidagi API integratsiyasi, blokcheyn asosidagi transchegaraviy to‘lovlar, raqamli valyutalar joriy etilishi 
orqali xizmatlar yanada tez, arzon va ishonchli bo‘lishi kutilmoqda.

Umuman olganda, tahlillar asosida raqamli to‘lov tizimlarining naqd pulsiz iqtisodiyotga o‘tishda bevosita 
ijobiy ta’sir ko‘rsatayotgani isbotlandi. Ushbu tizimlar orqali fiskal shaffoflik, aholining moliyaviy xizmatlarga 
kirish darajasi, iqtisodiy samaradorlik va raqobatbardoshlik ortmoqda. Demakki, O‘zbekiston va unga o‘xshash 
rivojlanayotgan mamlakatlar uchun raqamli to‘lov tizimlari kelajak iqtisodiyotining asosi bo‘lib xizmat qilmoqda.

Raqamli to‘lov tizimlarining o‘sish sur’atlarini aniqroq aks ettirish uchun 2020–2024-yillar oralig‘ida 
O‘zbekistonda ro‘y bergan asosiy iqtisodiy ko‘rsatkichlar quyidagi jadvalda jamlangan:

1-jadval. O‘zbekistonda raqamli to‘lovlar hajmi va ulushlari (2020–2024)

Yil Raqamli to‘lovlar hajmi 
(trln so‘mda)

Naqd puldan foydalanish 
ulushi (%)

QR-kod to‘lovlari ulushi 
(%)

2020 9.8 65 4

2021 15.4 58 9

2022 21.0 49 15

2023 36.7 38 24

2024 54.3 29 34

Ushbu ma’lumotlar tahlili shuni ko‘rsatadiki, raqamli to‘lovlarning umumiy hajmi so‘nggi besh yil ichida 
5,5 baravarga oshgan. Bu o‘sish ayniqsa 2022–2024-yillar oralig‘ida keskin bo‘lgan bo‘lib, bunda QR-kodli 
to‘lov texnologiyalarining joriy etilishi, fintech xizmatlarining rivoji va mobil qurilmalarning ommalashuvi asosiy 
omil bo‘lib xizmat qilgan. Naqd puldan foydalanish ulushi esa aksincha, besh yilda 65 foizdan 29 foizgacha 
kamaygan, bu esa naqd pulsiz iqtisodiyotga o‘tish jarayonining real ko‘rsatkichidir.

QR-kodli to‘lovlarning ulushi ham yildan-yilga ortib borayotganini ko‘rish mumkin. 2020-yilda bu ulush atigi 
4 foizni tashkil qilgan bo‘lsa, 2024-yilga kelib 34 foizga yetgan. Bu esa kichik savdo nuqtalari, xizmat ko‘rsatish 
ob’ektlari va tadbirkorlar o‘rtasida raqamli to‘lov texnologiyalarining keng ommalashayotganini bildiradi. Ayniqsa, 
chakana savdo segmentida bu texnologiyalar arzon, tez va himoyalangan mexanizm sifatida e’tirof etilmoqda.

Tahlillar davomida aniqlanishicha, raqamli to‘lov tizimlari joriy etilgach, transaksiyalar soni ko‘payib, 
iqtisodiyotdagi likvidlik darajasi ham oshgan. Moliyaviy oqimlarning raqamli muhitda aylanishi natijasida 
banklar resurslaridan samaraliroq foydalanishga erishmoqda. Bundan tashqari, raqamli to‘lovlar orqali har bir 
operatsiyaning izchil qayd etilishi natijasida “soya iqtisodiyoti” bilan kurashish imkoniyatlari kengaymoqda.

Rossiya tajribasiga tayanilsa, u yerda raqamli to‘lovlar infratuzilmasi mamlakatning moliyaviy siyosatiga 
bevosita ta’sir qilmoqda. Xususan, “Mir” milliy to‘lov tizimining ommalashuvi, davlat sektoridagi barcha ish haqi 
va pensiyalarni raqamli shaklda to‘lashga o‘tkazilishi ijtimoiy-iqtisodiy barqarorlikka ijobiy ta’sir ko‘rsatgan. 
O‘zbekiston uchun bu tajriba dolzarb bo‘lib, hozirda Humo va Uzcard tizimlari ham davlat to‘lovlarining 
avtomatlashtirilishida muhim rol o‘ynayapti.

Tahlillar shuni ham ko‘rsatmoqdaki, foydalanuvchilarning raqamli to‘lov tizimlariga ishonchi ortgani sari 
xizmatlar sifati va xavfsizligiga talab ham kuchaymoqda. Masalan, foydalanuvchilar orasida eng ommabop 
bo‘lgan to‘lov ilovalari — Payme, Click va Apelsin mobil platformalari foydalanuvchi interfeysi, autentifikatsiya va 
biometrik xavfsizlik tizimlarini takomillashtirmoqda. Bu esa o‘z navbatida iste’molchilar ishonchini mustahkamlab, 
xizmatdan foydalanish chastotasini oshirmoqda.

Shuningdek, iqtisodiy tahlillar asosida quyidagi muhim natijalar aniqlandi:
Raqamli to‘lovlar davlat xarajatlarini kamaytiradi. Masalan, naqd pulni saqlash, tashish, sanitariya va 

nazorat bo‘yicha chiqimlar kamayadi.
Raqamli tranzaksiyalar orqali statistik va tahliliy ma’lumotlar bazasi kengayadi, bu esa iqtisodiy 

rejalashtirishda asosiy omil hisoblanadi.

Aholining bank tizimiga bo‘lgan ishonchi ortib, yangi foydalanuvchilar segmenti shakllanadi.
Xulosa qilib aytganda, raqamli to‘lov tizimlarining tahlili naqd pulsiz iqtisodiyotga o‘tishning faqat texnologik 

emas, balki institutsional, moliyaviy va ijtimoiy jihatdan ham asosli va zarur ekanini ko‘rsatmoqda. Ushbu 
tizimlarning yanada kengaytirilishi, xususan, kichik biznes subyektlari, chekka hududlar va ijtimoiy himoyadagi 
qatlamlarga qaratilgan xizmatlar orqali amalga oshirilsa, iqtisodiyotning barqarorligi va raqobatbardoshligi 
sezilarli darajada ortadi.

X U L O S A  V A  T A K L I F L A R
O‘tkazilgan tahlillar shuni ko‘rsatdiki, raqamli to‘lov tizimlari zamonaviy iqtisodiyotning ajralmas bo‘lagi 

sifatida nafaqat moliyaviy jarayonlarni soddalashtirmoqda, balki iqtisodiy samaradorlikni oshirish, fiskal 
shaffoflikni ta’minlash va “soya iqtisodiyoti”ni qisqartirishda ham muhim rol o‘ynamoqda. O‘zbekiston misolida 
olib borilgan kuzatuvlar raqamli to‘lovlarning hajmi yildan-yilga sezilarli darajada ortayotganini va bu o‘zgarish 
naqd pulsiz iqtisodiy modelga o‘tishning real ko‘rinishidir.

Mobil ilovalar, QR-kodli to‘lovlar va NFC texnologiyalari aholining keng qatlamlari uchun moliyaviy 
xizmatlardan foydalanishni soddalashtirdi. Ayni vaqtda, texnologik infratuzilmaning rivojlanishi, xavfsizlik 
tizimlarining kuchaytirilishi va raqamli savodxonlik darajasining oshirilishi bu tizimlarning barqaror faoliyat 
yuritishini ta’minlashda hal qiluvchi omillardir. Rossiya tajribasi bilan solishtirma tahlil shuni ko‘rsatadiki, 
davlat sektorida raqamli to‘lovlarning majburiy joriy etilishi iqtisodiy nazorat va fiskal tartibni sezilarli darajada 
kuchaytiradi.

Ushbu holatlarni inobatga olgan holda quyidagi takliflarni ilgari surish mumkin:
Chekka hududlarda texnologik infratuzilmani kengaytirish – internet tezligi va mobil aloqa tarmog‘i 

imkoniyatlari raqamli xizmatlar joriy etilishini ta’minlaydi.
Aholining moliyaviy va raqamli savodxonligini oshirish bo‘yicha maxsus dasturlar ishlab chiqilishi lozim.
Raqamli to‘lov xizmatlarini yirik banklardan tashqari, kichik fintech kompaniyalari orqali ham targ‘ib qilish 

raqobat muhitini yaxshilaydi.
Davlat xizmatlarida raqamli to‘lovlarni joriy qilishni bosqichma-bosqich majburiylashtirish fiskal shaffoflikni 

oshiradi.
Kiberxavfsizlik va foydalanuvchi ma’lumotlarini himoya qilish mexanizmlarini kuchaytirish orqali raqamli 

to‘lov tizimlariga bo‘lgan ishonchni oshirish mumkin.
Milliy to‘lov tizimlarini xalqaro tizimlar bilan integratsiyalash orqali transchegaraviy to‘lovlar qulayligini 

ta’minlash lozim.
Yuqoridagi takliflar asosida raqamli to‘lov tizimlarining rivoji nafaqat to‘lov madaniyatini, balki iqtisodiy 

barqarorlik va ijtimoiy farovonlik darajasini ham yangi bosqichga olib chiqishi mumkin.

